
Pasova Wai 
Awilimu, wendo 
ombaindo wali kite 
talo pakera we pepili 
Jisas Lasarus molorumu ulke 
kombu Betani purumu. Kano 
iyemu yu oi kolorumu 
ono teringi kinye pele 
Jisasini wendo wa nimu 
wali yu makilipe wendo orumu.
Aku wali Lasarus kemulu Mariani 
mune toli wel nat ningo mingi te 
lipe Jisas molorumuna mepa orumu. 



Aku nat yunge 
mingi tenga skel 
wan lita mele, 
akumu kou mone paa 
pulumu purumu. Lipe mepa 
ombalie nimumuni, Jisasinga 
kimbo talonga kandopalie 
Maria yunge pinyendimu 
lipe kimbo talo kulu 
tondorumu. Ulkena tuku 
mune paa pengare torumu.



Kano tepa nimu wali, kitipi kanoli iye 12 moloringi 
kanomanga iye te Gote popo tondoli 
iye awilima moloringina Jisas 
aku iyemanga kindo timboi 
nimbe purumu. Aku 
iyemunga imbi Judas 
yu Iskariot nimbe 
kombu iyemu.



Pumbelie ungu nimbe tirimuna pilkolio wali, Gote 
popo tondoli iye awilimani tono
lakoko kolkolio, Judas yu kou 
timolo ningo mi leringi. Aku
teko ningi wali, Judas kano 
Jisas tewali aku iyemanga 
kindo timbonje nimbe 
lape lepa lipe
kondopalie 
molorumu. 



Kano kinye kitipi kanolima pungo 
Jisasini nimu ulte te pungolio, oi 
Goteni Israel imboma naa topa we 
omba purumu aku Pasova waimu liko 
manjinge kongi sipsip walo nongemu 
teko amenge teko noiringi. Eno langi 
nongo moloringi kinye Jisasini bret 
te lipe Gote kinye paa tereno nimbe 
ambolopa pike lepa yu 
kitipi kanolima 
moke tepa 
tipelie nimbei, 
“Imu nanga 
kangimu eno 
liko naio,” nimu. 



Altopa no wain kap te lipelie Gote 
kinye paa tereno nimbe eno tipelie 
nimbei, “I no wainimu eno pali 
liko naio. I no wain tiromu nanga 
mememu. Goteni eno yunge imboma 
kinye opa peamili nimbe mi lerimu 
kano ungumu kamukumu wendo omba 
tepo enge timboi nanga mememu 
ondombo. Imbo awininga 
ulu pulu kerima 
kamukumu 
mainye pupili 
Goteni altopa naa 
kanopa tiye kolopili 
nimbo aku mememu imu.” 



Jisasini Pitando nimbei, “Saimon, piliwi! Kuro 
kerimanga nomi Sataneni Gotendo konge tepalie eno 
teko kenjingenje tope tipo manda manjipo kanambo 
nimu wali Goteni ee nimu. Nalo Saimon, nani Gote 
nunge konge tendepolio nimboi, Satan yuni nu aku 
tembalo wali Pita nuni na naa mundupe kelepa na ipuki 
tipe molopili nindu.”



“Saimon, Satan alaye kolte pilko na munduko kelkolio, 
pele konopu topele toko na kelko ipuki tiko molkolio, 
angenalima enge tiwi,” nimu. Nalo Pitani nimbei, 
“Awilimu, nani nu tiye kolopo kowa pumbo ningolio 
ninoya? Manda molo. Ilto peya ka tiemili ninge 
lemo paa.”



“Molo ilto peya topo kondamili ninge lemo ulure molo. 
Peya kolambili,” nimu. Jisasini Pitando nimbei, “Pita, 
nani nundo paimbo i tepo nimbo tiro. Kinye kera gula 
oi ko naa tombalo wali nuni nando wali yupoko ninindo, 
‘Na Jisas naa karo,’ ningo umbulu tinio,” nimu. 



Kano wali Jisas kinye yunge 
kitipi kanoli iyema kinye 
kombu Getsemani nilina 
puringi. Akuna pungolio 
yuni enondo nimbei, “Na 
andi pumbo Gote kinye 
ungu nipuro kani eno 
ina molaio,” nimu. “Araya! 
Nanga araya! Ulu palima 
nuni manda tereno. Imunga 
i kombili teli no mingimu na 
kinye wendo liwi, nalo nani 
konopu lteo mele naa tewi. 
Nunge konopu lteno mele 
kau tewi,” nimu. 



Kano wali Judasini Jisas akuna waye takiraki pumbo 
moromolo karolona moromele nimbelie, ami iye talape 
te kinye Juda imbomanga Gote popo 
tondoli iye awilima kinye Farisi iyema 
kinye enonga ele iye mare kinye 
kano poinyena mepa orumu. 
Ongolio wali kiye kinye lamema 
kandoko meko opa teringi 
melema meko oringi. 



Enonga iye teni loi gelea lipe ambolopalie Juda 
imbomanga ningo Gote popo tondoringimanga 
iye nomimunga kendemande iye tenga 
komumu imbondo topa laka 
ltenderimu. Aku terimu ulu 
kanopalie Jisasini yundo 
nimbei, “Aku ulu naa teaio,” 
nimbelie torumu iyemunga
komumu lipe ambolopa 
tambu tindirimu. 



Aku wali enoni Jisas ambolko liko meko pungolio Juda 
imbomanga ningo Gote popo tondoringimanga iye 
nomi awilimunga ulkena 
tukundo meko puringi. 
Yu lombili andoli iye 
Pita tule tepa eno 
umbulkondo akilio 
lepa purumu. 



Jisas meko oringi ulke kanomunga kerepuluna 
tipe kalko pilko moloringina 
Pita pumbe kopu tepa 
mainye molorumu.



Gote popo tondoli 
iyemanga iye 
nomi awilimunga 
kendemande iye te, 
kano iyemu kinye Pitani 
komu laka lerimu iyemu 
kinye pulu lerimu kanomuni 
Pitando nimbeindo, “Nu da 
iyemu kinye unjo Oliv poinye 
ltemo kombuna peya kanondu 
kanomu,” nimu. Pitani kelepa 
wali yupoko tipe na tenaya 
nimbe molo nimbe nendo 
lerimu wali kera 
gula ko torumu. 



Kano wali Jisasini 
topele topa Pita 
kanorumu. Aku wali 
Jisasini yundo oi 
nimbei, kera gula oi 
ko naa topili nuni wali 
yupoko nando kolo tokolio
yu naa karo ninio. nimu kano 
ungumu Pitani lipe manjipelie 
tawendo pumbe kola 
enge nimbe terimu.



Kano wali Juda imbomanga iye 
awilima pali eno ola angilko Jisas 
ambolko liko, kot tendengeindo Rom 
gavman iye nomi Pailat molorumuna 
meko puringi. Eno aku 
teko ningi ungu pilipelie 
Rom gavman iye nomi 
Pailateni Jisas yundo 
waltindipelie nimbei, “Nu 
Juda imbomanga iye nomi 

kingimuya?” nimu. 



Jisasini topondopa nimbei, “Nuni 
nino mele na aku tepo moro,” nimu. 
Pailateni Jisas we pupili nimbelie 
enondo ungu te altopala nimu
nalo enoni yundo ru 
ningolio ningei, “Da 
iyemu kolopili unjo 
polopeyana toko uku 
taio niwi,” ningi. 



Kano wali Pailateni kamukumu 
nimbeindo, “Manda, yu topo kondamili. 
Unjona ola uku toko panjengei!” nimu. 
Pailateni Jisas kolopili unjona ola 
uku toko panjenge nimu wali Rom 
ami iyemani yu ambolko liko meko 
pungolioyu unjo polopeya te tiringi, 
akumu yu yunu gomo lepa meli 
Jerusalem wendo purumu. 



Jisas unjo polopeya tiringimu mepa 
pupili eno Jerusalem tiye kolko Kombu 
Kaungala nilina meko puringi. Kombu 
Kaungala kanomundo Juda imbomanga 
unguna Golgota ningi.



Aku kombuna Jisas unjona ola noiko 
kimbo kima pirimu tokolio iye talo 
wekondo yakondo toko peya 
unjo talonga uku toko 
panjikolio, Jisas 
imunana liko 
ola anjiringi.



Gote popo toko kaloli ulke tempel Jerusalem tuku 
angilerimu akuna tukundo Gote molorumu kiripi 
paa kake telimunga kerepuluna imboma tukundo 
naa pangei ningo oi waliwali 
maminye awili teni pipi tiko 
panjiringi. Akuna kano 
maminyemu imunana pure 
lipe alowa terimu. Kano 
wali Jisasini are nimbelie 
nimbei, “Ara, nanga 
minimu nu moronona 
opili nimbo nu tiro,” 
nimbelie yu nomi 
ka akupe ltimu. 



Otilikondo Juda imbomanga koro awili 
waimu wendo ombalomunga koro 
awili waimu kanoko lingei kere
langi melema tumbirumbi 
tirimele wai akumu oi 
wendo naa oli, aku ipo 
lembai teli Arimatea 
kombu iye Joseponi
pipili naa kololi 

Pontius 
Pailatenga 

kumbekerena   
pumbelie Jisasinga 

onomu mainye 
liemboya nimbe 
walipe pilerimu. 



Aku iyemu yu Juda imbomanga 
iye mulimulimu molopa  Goteni 
Juda imboma omba tepa 
lipe nokombalo waimu 
wendo opili nimbe 
nokopa molorumu. 



Kano wali Joseponi wale pakoli 
kake pengare pame tepa 
meli pumbelie kinye 
Jisasinga onomu unjo 
polopeyana mainye 
lipe kumo topalie 
kou anga 

lumburuko 
       noiringirenga 
   tuku pumbe noipe   
 ono terimu. Aku ono 
   tepalie kou anga 
  kere pulumunga kou 
     muluwele awili 
   kangore pera tipe   
     mundupelie pipi 
            tirimu.



Aku wali, otili koro molomolo wali 
Sabatemu ningo pilkolio 
kinye mele melema 
tumbirumbi tiringi kano 
walimu pora nimu kinye 
otilikondo Gote popo 
tondoringi iye 
awilima kinye, 
Parisi iyema 
             kinye, 
                 . . .



. . . eno Rom gavman iye nomi Pailat 
molorumuna pungo liko maku toko 
angilkolio ningei, “Iye 
Awilimu, iye kanomu 
oi naa kolopa we 
molopalie imbomani 
paimbo ningo Pilinge 
unguma kolo topa 
nimu kano iyemu 
             Yu . . .”



“. . . kolopolio wali yupoko omba 
pumbelo kinye makilipo koinjo 
molombo nimuna lino 
Pilerimulu kani nuni ami 
iyemando kano iyemu 
olianga ono tenge kou 
angamu wali yupoko 
paa wamongo teko 
nokaio niwi.”



Aku tepa nimu ungu pilkolio ami iye 
mare liko meli pungo, imbo ono 
teringi kou angamu pipi 
tiringi koumu pape teko 
pele leko enonga imbimu 
akuna toko mondokolio
, ami iyema akuna 
nokoko molangei 
ningo mondokolio 

eno 
puringi.



Juda imbomanga koro moloringi 
wali Sabatemu pora nimbe, 
enonga pulu polopa kongono 
waimu wendo ombaindo 
kombu tangombai muni 
lerimu kinye Makdala 
taun ambo Maria 
kinye, Maria 
te kinye, 

pungo 
Jisasinga 

onomu noiringi 
kou angana onomu 

kanongili 
puringili.



Awilimunga mulu kombuna ensel 
te mainye orumu kinye mai 
parambala paa enge nili 
tepa terimu. Enselemuni 
omba kou angana 
pumbe kou anga 
kerepulumu pipi 
tiringi koumu 
wendo lipe perelemarele 

mepa pumbe 
noipe akuna ola 

molorumu. 



Jisas ono kombu Jisas ono kombu 
nokoringi ami iyema enselemu 
kanoko paa mini lteko 
pungu pungu ningo topa 
mundurumuna 
eno aku teko ulure 
naa teko we 
moloringi.



Enselemuni ambo talondo nimbei, 
“Pipili naa kolalio. Jisas 
kolopili ningo kamukumu 
unjo polopeyana uku 
toko panjiringi kano 
iyemu kanongili 
orombelena lipo 
manjiro. Yu ina 
naa ltemo.”



“Kolopolio, wali yupoko tipemunga 
makilipo koinjo molombo oi 
nimu aku mele temo. 
Onomu oi lemo 
kombumu ongo 
kanalio,” nimu.



Enselemu aku tepa omba mona 
molopalie nimu ulu kanoko pilkolio 
ambo talo pipili kolko kamele paa 
akoko, aku tepa konopu talo 
pepili lkiko pungo yunge 
lombili andolima ningo 
tingili puringili. 



Lkiko pungili puringili kinye Jisas elo a 
ulkena kanopa lipelie “Orombeleya?” 
nimu. Kano kinye eloni yunge 
kimbondo pungo kangulko 
yu kapi ningo imbi liko 
ola munduringili.



Altopa walite, Jisas yunge kitipi kanoli iye 11 kere 
nongo moloringina wendo orumu. Yunge kitipi kanoli 

iyemani we imbomani Jisas kanokolio ongo ningi 
unguma ipuki naa tiko aku ungumu naa pilemili 

ningimunga Jisas yuni eno iri torumu. Altopa Iye 
Awili Jisas yunge kitipi kanoli iyema kinye ungu  

nimbe pora tirimu wali yu kano Goteni yunge          
moromo kombuna mepa olando ltimuna Gotenga                              

imbo kindo molorumu.



6054

Goteni maina imboma konopu paa 
pulumu mondopalie imboma kombu 
kerina naa pungo, waliwalima molko 
kondoko kau pangei nimbe yunge 

             malo tendekumu kau 
             molorumu nalo akumu 
                maina imboma 
                     tirimu. 



6054

Imboreni Yu ipuki timo lemo 
kombu kerina naa pumbe 

waliwalima molopa kondopa 
kau pumbelo.



Rom 3:23
Imbomani pali ulu pulu kerima teko Goteni konopu 
mondoromo uluma naa tekolio yu kinye pa telina

 naa moromele.

Rom 6:23
Ulu pulu kerimuni yunge kongono tenderemele imboma 

mele te tirimo. Akumu eno kolkolio tipe kombuna pangei 
ulumu tirimo. Nalo lino Kraist Jisas linonga Awilimu yu 
peya tendekuna kopu tepo moromolo wali Goteni lino 

mele te we tipe kalopa tirimo, akumu lino yu kinye molopo 
kondopo kau pumolo ulumu tirimo.

Hibru 9:27
Imboma pali ya maina wali tendeku wali kau kolkolio 

altopa kot tendepa pilimbelo kombuna punge ulu     
pulumu peremo.



Efesus 2:8,9
Kraist enonga nimbe tenderimu mele paimbo ningo enge 
ningo pileringimunga Gotenga we kondo kololimuni eno 
mindili nolemala aulkena wendo ltindipe yu kinye peya 
molko kondangei aulkena lipe mondorumu. Aku ulumu 

enoni enongano naa teringi, Goteni eno we tirimu.
Aku ulumu enoni kongono teringimunga pundu toko naa 
ltingi. Akumunga neya aku ulumu limo imbo teni nanga 

kongono tendumunga neya aku ulumu ltiu nimbe 
yunge imbi yunu kapi naa nimbelo.

Rom 10:9,10
Enoni Jisas yu nanga Awilimu lepamo ningo para tiko, 

enonga konopuna Yu kolorumu wali Goteni yu ono 
kombuna topa makinjirimu ningo ipuki tinge lemo Goteni 

eno tepa lipe tukundo limbelo. Liko manjeio. Eno 
konopuna Jisas ipuki tikolio Goteni eno yunge 

imbo toya tolima nimuna moromele. 



Eno keremu Jisas yu nanga Awilimu ningo para tikolio 
Goteni eno tepa lipe tukundo ltimona moromele.

Jon 3:16,17
Goteni maina imboma konopu paa pulumu mondopalie 
imboma kombu kerina naa pungo, waliwalima molko 

kondoko kau pangei nimbe yunge malo tendekumu kau 
molorumu nalo akumu maina imboma tirimu. Imboreni Yu 

ipuki timo lemo kombu kerina naa pumbe waliwalima 
molopa kondopa kau pumbelo. Goteni Malondo nuni maina 
imboma kot pilko eno ka ulkena liko mundeni puwi ungu 

naa nimu. Nalo Maloni teremo ulumuni mai kombu imboma 
kombu kerina naa pangei nimbe tepa lipili nimbe Goteni 

yu kanopa lipe mundurumu.



1 Jon 5:11-13
Goteni mi lepa nimbe tirimo ungumu i tepa: Goteni lino 

waliwalima koinjo molopo kau pumolo ulumu tirimu. 
Kano molopa kau puli ulu pulumu yunge Malo kinye 

peremo. Gotenga Malo kinye kopu teko moromele imboma 
aku koinjo mololi ulumu Goteni tirimumu eno kinye 

peremo. Gotenga Malo kinye kopu teko naa moromele 
imboma aku koinjo mololi ulumu eno kinye naa peremo. 

Eno Gotenga Malonga imbi pilko yu moromo mele paimbo 
ltemo ningo ipuki tirimele imboma waliwalima molko kau 

punge ulumu eno kinye peremo ningo ipuki tieio 
nimbolio i ungumu eno topo tiro. 

